
Frants Jensen

– Endamálið við avtaluni 
er at fáa støðugt lær­
lingatal yvir tíð. Hetta er 
bæði ein fyrimunur fyri 
vinnuna og fyri skúla­
økið, sigur Marita Ras­
mussen, stjóri í Vinnu­
húsinum.

Avtalan gongur út 
uppá, at landsstýrið og 
fakfeløgini og arbeiðs­
gevarafeløgini eru samd 
um at skipa nøkur 
viðurskifti innan fyri 
lærlingaøkið og byggi­
vinnuna og handils­
vinnuna.

– Í dag er uppgongu­
tíðir, og tað eru nógvir 
lærlingar, men tað, sum 
vit síggja á tølunum, er, 
at tey kunnu sveiggja 
sera nógv frá ár til ár, ja, 
við fleiri hundrað. Tí er 
tað sera týdningarmikið, 
at vit fáa javnað út, so at 
vit tryggja, at vit eisini 

hava lærlingar, tá ið tað 
er hóttafall, so at vit aftur 
hava arbeiðsmegina, tá ið 
tað aftur eru uppgongu­
tíðir, sigur Marita Ras­
mussen.

Konjunkturjavnandi 
samstarv
Partarnir á arbeiðs­
marknaðinum hava 
leingi sóknast eftir 
einum konjunkturjavn­
andi samstarvi ímillum 
almennar myndug­
leikar og arbeiðsmark­
naðin, sum tryggjar 
eina støðugari lærlinga­
tilgongd yvir ár. Fyri 
vinnuna er tríparta­
semjan um yrkisútbúgv­
ingarøkið tí eitt tiltrongt 
frambrot.

– Ein stór avbjóðing í 
byggivinnuni hevur leingi 
verið, at tað er ótrúliga 
trupult at taka lærlingar 
í einum lágkonjunkturi. 
Nú fáa vit eina konjunk­

turjavnandi skipan, sum 
tryggjar eina støðugari 
tilgongd av lærlingum 
yvir ár. Hetta fer at gagna 
og styrkja byggivinnuna 
munandi, sigur Marita 
Rasmussen, stjóri í 
Vinnuhúsinum.

Landið setir 
meira pengar av 
til viðlíkahald
Ein partur av avtaluni 
er, at um arbeiðsloysi fer 
upp um 3,5 prosent, so 
setir landið 60 milliónir 
krónur av til viðlíkahald 
av bygningum, tunlum og 
øðrum hjá tí almenna. 

– Tað hevur stóran 
týdning búskaparliga 
fyri landið, at lagt verður 
til rættis soleiðis, at 
grundarlagið ikki verður 
tikið undir virkseminum 
í vinnuni, so, at tá ið 
fyritøkurnar hava lítið 
at gera, at tær ikki seta 
lærlingar. Avtalan ber 
við sær, at landið hev­
ur bundið seg til altíð 
at hava eitt ávíst virk­
semi. Hetta er til fyri­
muns fyri landið, ið fær 
viðlíkahildið sínar bygn­
ingar, og tað er til fyri­
muns fyri vinnuna, sum 
fær hildið eitt sindur 

hægri tal av lærlingum 
hetta tíðarskeiðið, sigur 
Marita Rasmussen. 
Betra merkantilu 
útbúgvingarnar
– Vit eru eisini samd um at 
dagføra og nýmótansgera 
merkantilu útbúgv­
ingarnar. Hetta er ein 
studentaskúlaútbúgving, 
har ein eisini gerst 
handverkari. Tað tekur 
eitt sindur longur tíð at 
læra, men so hevur ein 
bæði studentaskúlaút­
búgving og handverka­
raútbúgving og hevur 
møguleika at søkja inn á 
hægri útbúgvingar, sigur 

stjórin í Vinnuhúsinum.
Hon vísir á, at semjan 

hevur stóran týdning fyri 
byggivinnuna og vinnuna 
yvirhøvur. 

– Tað, sum vit gleðast 
mest um, er, at partarnir 
í avtaluni hava bundið 
seg til í arbeiði innan 
arbeiðsmarknaðarøkið, 
bæði viðvíkjandi lóggávu, 
dagføring av lóggávu 
og framtíðarlóggávu, at 
partarnir vilja arbeiða 
saman á hendan hátt. Tað 
seta vit stóran prís uppá, 
sigur Marita Rasmussen.

frants@sosialurin.fo

NÝTT TRÍPARTASAM­
STARV LYFTIR YRKIS­
ÚTBÚGVINGARNAR
Fleiri lærlingar og betri 
útbúgvingarmøguleikar. Hetta 
er kjarnin í einari trípartasemju, 
sum landsstýrið, arbeiðsgevarar 
og fakfeløgini fyrradagin 
undirskrivaðu í Vinnuhúsinum 
um yrkisútbúgvingarøkið

Frants Jensen

– Vit hava gjørt eitt slag 
av konjunkturjavnandi 
avtalu, ella eina kon­
junkturlóg, sum sigur, 
at tá ið arbeiðsloysið 
fer upp um 3,5 prosent, 
tá fær landsstýrið 

heimild til at nýta 60 
milliónir krónur eyka 
til viðlíkahald av al­
mennum bygningum 
og vegum og tunlum. 
Hetta ger tað lættari hjá 
komandi landsstýrum, 
at tá ið tekin eru um, at 
arbeiðsloysið lækkar, so 

er lógarheimild til staðar 
fyri at seta virksemi í 
gongd, sigur Kristina 
Háfoss.

Tær 60 milliónirnar 
skulu játtast av løgting­
sins fíggjarlóg ella við 
eini eykajáttan. 

– Við hesum 

tryggja vit okkum, at 
landsstýrið hevur eina 
standandi lógarheimild 
at geva eina eykajáttan 
upp á 60 milliónir 
krónur til viðlíkahald av 
almennum bygningum, 
vegum og tunlum, um 
arbeiðsloysið fer upp 

um 3,5 prosent, sigur 
landsstýriskvinnan.

Tá ið hesi arbeiðini 
verða boðin út, verða 
krøv verða eisini sett til 
arbeiðsgevarar, at teir 
skulu kunnu vísa á, at teir 
hava tikið lærlingar inn 
seinastu árini. Atlit verða 

tó eisini tikin til, um talan 
er um nýggjar fyritøkur.

Kristina Háfoss vónar, 
at kommunurnar eisini 
yvir tíð vilja gera líknandi 
avtalu.

frants@sosialurin.fo

Ein partur av trípartaavtaluni er, at tá ið arbeiðsloysið fer upp um 3,5 prosent, so fer landsstýrið at seta 
upp til 60 milliónir krónur eyka um árið av til viðlíkahald av almennum bygningum, vegum og tunlum

60 milliónir krónur eyka til viðlíkahald

Umboð fyri landsstýrið, arbeiðsgevarar og fakfeløgini undirskrivaðu fyrradagin 
trýpartaavtalu um yrkisútbúgvingarøkið í Vinnuhúsinum


